
Egun hauetan ematen dira Nobel-Sariak Stokolmo'n. 
Jakintsuak gero eta urrunago ari dira joaten beren ja-
kintza-sailletan, eta guk geuk ere gero eta gutxiago uler-
tzea ez da batere harritzekoa. 

Hori dala-ta, Lwoff, Jacob eta Monod'en Sendakintza-
Sariak ez digu gauza haundirik bururatzen; ez baitakigu 
ia fitsik beren lanez Tamala da! 

Saria dala bide, haJere, zenbait aldizkarik beren berri 
eman dute. Eta «Le Mondes'k oso berriki Monod eta Ja-
cob'en iritzi batzuk argitaratu ditu; eta hauek izan dira 
guretzako irakurgarrienak; zientziari buruzko beren aurki-
kundeez iritzi bat emateko, eta ulertzeko ere, gauza ez 
geralako. 

Stokolmo'ko Akademia'k, dana dala, epe labur batean 
bigarren aldiz, nukleo-garrazkien ondoko azterketak saritu 
ditu. Berriz ere, beraz, irakasle hauen izenak eta ADN 
eta ARN famatu horiek alkarri josiak ikusi ditugu. Gizo-
naren kakoa, beraz, nukleo-garrazki horien maillan dat2ala 
esan diteke. Biokimika da gaillen; eta gizonaren kakoa 
zelulen kakoan datzan ezkero, biokimikan datzala ageri da. 

Jacob irakaslearen hitzek garbi adierazi dute: «Zentzuz 
itxaron diteke gaur, egunen batean izadiaren bi mirarien 
joko xehea ulertuko dugula: hau da, arrauzño batetik gi-
zona nola etor ditekean, eta nola ere sor gizonaren oha-
rrezko pentsamena», 

Mirariak eta harrigarri-iturriak ez dira agortu, nere us-
tez. Zelulen eta bakterien gora-beherak, halere, zientziaren 
bidean sartu dira arras; eta biokimikak agintzen duela na-
barmen bide dago. Jakintsuek diotenez elektronikazko ma-
kiñak eta zelulak anaia bizkiak dira: «(Zelulen barne-go-
bernua) zibernetikazko mekanika huts bat da. Bizidunen 
eta makinen zibernetika-sistemen artean ez dago liferen-
tziarik batere» (Monod). 

Nola sortu dira horrelakoak naturalezan? Zientzia-gi-
zonei dagokienez, Nobel-Sari hauek ez dute probatu ezi-
ñezkorik deus ontzat eman nahi; eta garbi diote: aldakun-
tza horiek itsu-itsuan, itsumustuan, ustekabean, zoriak ala 
egokiturik, gertatu dira. Eta gero, egoki ez ziran aldakun-
tzak, denborak berak baztertu ditu urteetan barrena. Ideia 
hau zaharra izanik ere, ez bide dugu oraindik guztiz si-
nistu nahi; baiña biologian gauza. segura dala dirudi. 

Egia ahal da ordea gera Monod'ek esaten duena? Mo-
nod'en ustez naturalezak edo izadiak ez du aurrerapenik 
egiten. «Hoberako joera eta eboluzioa alkarri lotuak dira-
la pentsatzea oker bat da... Osotasunan gagozkiola, bakte-
riagandik gizonagana ez -dago liferentziarik: danak dira bizi 
berberaren adarrak, danako dira beren biziari egokituak, ez 
besteriks. 

Ez dakit nik hori egia dan. Biologiaren aldetik ezin 
iritzirik eman, noski. Baiña ba dirudi, berez, gizona barea 
baiño osoago eta bikaiñago dala. 

Bestetik ere, ba dirudi mailla guzietan gertatu dala ho-
berako joera bat. Gizonaren tekniketan, esate baterako, 
nola uka aurrerapen bat mamitzen danik? Horra hor Sen-
dakintza bera: nola uka Hipocrates engandik gaurkoenga-
na aurrerapen bat gertatu danik? Matematiketan, Tekni-
ketan, edozertan aurrerapen bat ikusten dugu. 

Izadian ere ba dirudi gauza bera gertatu dala. Eboluzioa 
ez da itsumustuan gertatu; hobe esateko, nola-nahi sortu 
eta hasi arren, sendotu eta iraundu joera batean barrena 
gertatu dala dirudi. Aldakuntzak ustekabean eta itsuan ger-
taturik ere, hoberako joera bat dagoela dirudi. Dana subje-
tibismoa dala ezin diteke esan, nere ustez. 

Miraria atzeratu egiten da, baiñan ez suntsitu. Ipuiak 
desegin egiten dira. Hobe! Munduaren ulertu eziña sako-
nago eta gardenago egiten da. Txalotu egin behar, beraz. 

